Tema 7.

O teatro galego do século XX.

Tendencias, autores e obras.

O teatro precisa para o seu pleno desenvolvemento, ao contrario do que lles ocorre ás outras artes literarias, dunhas estruturas económicas e institucionais moi completas e custosas (compañías estables, escolas de actores, salas, etc.) e dun público asiduo e formado (só imaxinable en condicións de estabilidade social e política), de maneira que resulta impensábel que, se non se dan tales condicións (e ese foi o caso de Galicia durante gran parte do s. XX), se poida falar dun teatro galego desenvolto con normalidade. Neste tema, así pois, só cabe mencionar, por unha parte, os débiles e unha e outra vez fracasados intentos de crear as condicións materiais para o desenvolvemento dun teatro galego (centros dramáticos e compañías teatrais) e, por outra parte, unha lista de obras que, na maior parte dos casos, ata a chegada da democracia, responden a estas dúas características: 

1) Foron redactadas por escritores dedicados fundamentalmente a outros xéneros literarios. 

2) Non estaban destinadas a ser representadas (simple teatro para  ler). 

1. O teatro no primeiro terzo de século: época das Irmandades
No que se refire ás tendencias teatrais desta etapa, cómpre sinalar fundamentalmente tres: 

A) O teatro costumista-ruralista, dominante no conxunto da produción. 

B) O teatro de tese e propagandístico levado a cabo polas Irmandades da Fala  que viron no teatro unha arma  eficaz para a educación de masas, espallar as súas ideas nacionalistas e posibilitar a Normalización lingüística. É un teatro de ambiente e tema máis urbano cá anterior tendencia.
C) O teatro renovador (Dieste e Nós), que concilia o popular e galego coas técnicas da vangarda artística.

Dentro das estratexias normalizadoras do movemento rexionalista (tal era o nome que se daba a si mesmo o galeguismo de finais do XIX e principios do XX), inaugúrase en 1903 na Coruña a Escola Rexional de Declamación coa presentación da obra "¡Fílla ... !" de Galo Salinas, quen presidía a Escola. O obxectivo da Escola... era consolidar un grupo de teatro estable que garantise a representación de pezas en galego, o que por forza estimularía a súa redacción. O autor máis destacado neste primeiro intento foi Manuel Lugrís Freire con obras como A ponte (1903), primeiro drama galego en prosa .
O seguinte intento serio de crear unha dramaturxia galega correspóndelle á Irmandade da Fala da Coruña coa fundación do Conservatorio Nazonal de Arte Galega. Inaugurouse en 1919 coa estrea da comedia de asunto amoroso A man da Santiña de Ramón Cabanillas, quen máis adiante redactaría O Mariscal (1926), obra que glosa a figura do Mariscal Pardo de Cela, o derradeiro nobre galego que se enfrontou ao proxecto político centralizador dos Reis Católicos. As Irmandades tentan formar actores en galego, renovar os temas teatrais fuxindo do ruralismo,  utilizar o teatro como instrumento didáctico para espallar as ideas nacionalistas e como arma contra o caciquismo e renovar a estética teatral.

Ao Conservatorio... seguiríalle, sempre no contexto da Irmandade da Fala da Coruña, a Escola Dramática Galega (1922-1926), dirixida por Leandro Carré Alvarellos, unha das figuras máis salientables do teatro desta época, pois realizou labores de preparación de actores, traballou cuestións de escenografía e dirección e editou en "Lar" textos teatrais de Cabanillas ou Cotarelo Valledor. O autor máis coñecido destes anos é Xavier Prado "Lameiro", que nos deixou catorce obras, maiormente cadros costumistas da vida rural non exentos de sátira contra os poderosos. Con todo, o autor teatral que é obrigatorio mencionar, pola asiduidade coa que publicou e representou, e tamén pola calidade da súa produción, é Armando Cotarelo Valledor (1879-1950). Autor realista, influído polo teatro de Benavente, preocúpase pola psicoloxía dos personaxes e polo ambiente, que determina as súas accións. Entre as súas obras destacan: Trebón, drama rural en prosa con situacións efectistas,  Hostia, traxedia histórica que conta o suplicio de Prisciliano, e Mourenza, drama mariñeiro.

Os  escritores da Xeración Nós achegáronse esporadicamente ao xénero teatral. Así, en 1928 Vicente Risco publicou O bufón d’ El Rei, drama simbolista que se desenvolve na época medieval, toca a “materia de bretaña”e é unha reflexión sobre a maldade e sobre o inevitable do destino. Ramón Otero Pedrayo escribiu A lagarada, obra que trata os amores entre un labrego vello e rico e unha moza criada da casa, e na que á par de escenas realistas xorde o mundo das cousas (o lagar, os elementos da natureza) determinando o fluír dunha acción na que o viño desencadea as forzas da cobiza e a luxuria. 

 Pero a obra teatral máis importante deste período escríbea Rafael Dieste, A fiestra baldeira (1927). Nesta obra, chea de elementos vangardistas, Dieste expón o conflito dun indiano que volve rico da emigración e que se ten que enfrontar ao problema de que a súa muller e a súa filla se avergoñen da  orixe social del. O conflito xorde cando o indiano encarga un cadro no que debe escoller entre un fondo de ambientación mariñeira –as súas orixes- ou un fondo de xardín fidalgo – a súa nova condición-.
                  2.A posguerra: 

2.1. O teatro galego no  exilio de Bos Aires. 
Como sucedeu co resto da actividade cultural galega, o triunfo franquista supuxo unha ruptura, só paliada pola actividade do exiliados. No teatro do exilio hai dúas tendencias: teatro culto e teatro popular-costumista. 

A brillantez do teatro no exilio aínda está por significarse en toda a súa dimensión. No teatro culto cabe destacar a única obra teatral de Castelao, Os vellos non deben de namorarse, representada no exilio de Bos Aires, en 1941. Ademais na década dos 50 o Teatro Popular Galego, fundado por Blanco Amor, puxo en escena pezas  do propio Eduardo Blanco Amor, recollidas posteriormente nos volumes Farsas para títeres e Teatro para a xente, que pretenden ser xunto coa obra de Luis Seoane titulada A soldadeira unha alternativa culta á liña popular-costumista encabezada por quen era daquela o dramaturgo galego máis representado: Manuel Varela Buxán, autor moi prolífico (ata trinta pezas escribiu), fundador da compañía teatral galega máis importante en Bos Aires, a Compañía Galega Maruja Víllanueva (1938-1944), e autor de obras como  O cego de Fornelos,  O ferreiro de Santán ou A xustiza dun muiñeiro, que recreaban os costumes e tradicións da Galiza campesiña e mariñeira que os emigrantes deixaran atrás. 

2.2. O Teatro posterior á Guerra Civil en Galicia. 
Hai que falar, deica 1965, dunha "longa travesía do deserto": nula presencia escénica e moi poucos autores que o cultivan como un xénero literario entre outros. As tendencias predominantes serán:
A) Nos anos 40 só hai o teatro coral defendido polo réxime. Era un teatro costumista-ruralista.
B) Nos 50 aparece o teatro intimista, no que destaca o tratamento de temas de dimensión universal.

C) A partir de medidos dos 60 xorde o teatro reivindicativo: social e de compromiso coa realidade do país.
O xénero teatral foi o máis afectado pola implantación da ditadura fascista, que só foi permisiva cos coros populares, dirixidos ademais por persoas próximas ao réxime. Isto mergulla o teatro galego nun marco costumista-ruralista. Entre os grupos que escenificaron destaca o coro compostelán Cantigas e agarimos (desde os 59 ata os primeiros anos 70)

 Os anos 50  permítenlle ao teatro galego volver ver a luz da man de autores que xa publicaran antes da guerra e que van facer de enlace coas novas promocións do teatro independente: Otero Pedrayo publica O desengano do prioiro e Cabanillas Macías o namorado. A eles engádense outros autores máis novos : Cunqueiro, con O incerto señor don Hamlet, príncipe de Dinamarca (1959) – na que fai unha recreación moi persoal do personaxe shakespeareano fundíndoo co mito de Edipo- e máis tarde publicará  A noite vai coma un río (1969), peza na que a namorada dona Inés agarda por un amante ideal inexistente; Ricardo Carballo Calero, autor entre outras obras de A farsa das zocas, de inspiración popular, e que propón un teatro de corte experimental ligado ao teatro do absurdo; ou Xenaro Mariñas del Valle, autor de dramas existenciais e precursor do teatro social, que destaca pola súa peza de carácter simbólico A revolta (1965), que nos presenta a opción do protagonista pola vía revolucionaria como solución aos problemas sociais; é autor dunha extensa obra dramática caracterizada sobre todo por presentar pezas cargadas de simbolismo nas que predomina unha visión tráxica da existencia.

A obra de Mariñas serve para introducirnos no teatro dos anos sesenta, durante os que o teatro é concibido como un instrumento de denuncia e intervención social. O principal e máis asiduo creador teatral é Daniel Cortezón, que realiza unha lectura crítica dos feitos históricos en "Prisciliano"  ou "Os irmandiños". Outros autores desta época son Manuel  María, máis coñecido como poeta, posúe unha vasta produción dramática na que destacan obras de temática social, histórica (Unha vez foi o trebón) e outras de base máis popular:Barriga verde, (homenaxe ao teatro popular de feira); Xohana Torres,  Isaac Díaz Pardo, Bernardino Graña , etc.
 A etapa do teatro independente (1965-80): a mostra de Ribadavia e o Grupo Abrente. 
Nos finais da década dos 60 teñen lugar unha serie de acontecementos que poñerán os alicerces do complexo entramado -artístico, profesional e social- que hoxe constitúe o teatro galego. É esta unha época en que o teatro galego vive un dos seus momentos álxidos e no que a tendencia predominante é o teatro social, comprometido coa realidade do país, coa defensa da lingua e das liberdades

 En 1965 Manuel Lourenzo funda na Coruña o Teatro Circo, o primeiro grupo de teatro galego independente. O teatro independente - enfrontado ao teatro oficial que era costumista e rural con tipos populares e temática festiva- pretendía rescatar o teatro das salas convencionais e achegalo ao pobo. As compañías independentes (O Facho, Antroido, Troula, Máscara 17, Artello, Fundación, etc.) facían un teatro itinerante, pretendían romper coa diglosia escénica e crear as infraestruturas que permitisen o desenvolvemento pleno dunha dramaturxia nacional galega comprometida e actualizada; eles sentan a base do teatro actual e mesmo fornecerán de actores, directores e guionistas á industria audiovisual, que moitos anos despois se forme arredor da creación da TVG. Neste contexto, en 1973, a Asociación Cultural Abrente comeza a organizar en Ribadavia unha mostra teatral que chegaría deica 1980 e que serviría como plataforma fundamental de exhibición teatral para grupos galegos como Teatro Circo e  O Facho da Coruña,  Ditea de Santiago, etc., e para autores  como Euloxio Ruibal, Manuel Lourenzo, Roberto Vidal Bolaño, etc. Paralelamente empezan a publicarse os esenciais Cadernos da Escola Dramática Calega, dirixidos polo polifacético Manuel Lourenzo (actor, director, autor, promotor e editor teatral). 

Sóese falar dun Grupo Abrente  atendendo aos autores que foron representados nun momento ou noutro na Mostra "Abrente" de Ribadavia. Algúns dos autores vinculados a estas mostras dos que falaremos a continuación presentan varios trazos comúns: loita pola profesionalización do sector,  creación dun teatro comprometido coa realidade sociopolítica de Galicia e busca de novas vías temáticas e formais. Eles inician o camiño cara á normalización lingüística do teatro galego e  son referencia para os máis novos.A partir dos 80, eles mesmos anovan as súas propostas teatrais; ensaian un teatro de ambientación urbana e tendencia cosmopolita en que se formulan os conflitos éticos e sociais do mundo actual.
Manuel Lourenzo (1943), é unha das figuras máis grandes, prolíficas e laureadas da nosa           dramaturxia. Volve unha e outra vez,  desde diferentes perspectivas, á mesma temática: a utilización dos mitos para denunciar situacións históricas, afondar na psicoloxía e comportamento humano e alertar á sociedade. Entre as súas obras podemos citar: Romaría ás covas do demo, Electra,  Xoana, Magnetismo... Serve de enlace entre as promocións de posguerra e os novos autores.
Euloxio R. Ruibal (1945), autor de textos que aparecen como parábolas contra a violencia, a guerra e a opresión nos que recorre a miúdo a técnicas de linguaxe cinematográfica. Entre as súas obras salientamos Zardigot, Unha macana de dote e O cabodano (1975), ambas xiran en torno á Guerra Civil desenvolvéndose no seo de familias confrontadas ideoloxicamente, pois pais e fillos  loitan en diferentes bandos. A denuncia (política, social e humana) da sociedade galega dos tempos da democracia chega nas súas obras de madurez Azos de esguello e Maremia.  
Roberto Vidal Bolaño (1950-2002), fundador de grupos teatrais como Antroido ou Teatro do Aquí. A súa traxectoria empeza con textos simbólicos inspirados na dramaturxia popular Laudamuco, señor de ningures (1.976), Ladaíñas pola morte do meco  para logo dar unha visión pesimista da vida  e trazar un drama social en Saxo tenor (1991) ou chegar ao realismo feísta e burlesco de obras como Cochos (1992) ou Doentes (1997), obra esta última na que Vidal Bolaño, nunha homenaxe a Valle-Inclán, utilizará o esquema de Luces de bohemia e don Valeriano e Cañete percorren a noite compostelá nunha peregrinaxe a través da miseria física e moral da sociedade franquista dos anos cincuenta. 
Daniel Cortezón cultiva o teatro histórico co ánimo de crear un drama nacional galego. Así, Prisciliano, Xelmírez ou a gloria de Compostela, Os irmandiños ou Pedro Madruga son obras centradas en figuras de momentos claves da nosa historia e da propia mitoloxía galeguista.
3. Propostas nos últimos anos (verase máis en profundidade no tema 9). 

Coa morte de Franco (1975) e mais co Estatuto de Autonomía Galego (1981) cambia case todo, e asistimos á aparición de coleccións de textos teatrais (Biblioteca do Arlequín da ed. Sotelo Blanco, Elsinor teatro, Colección Escena, Colección Talía, Colección Libros do C.D.G....), á proliferación de compañías teatrais (Artello, Uvegá Teatro, Teatro de Ningures, Tranvía Teatro, Teatro do Morcego, etc.) e tamén aparecen premios teatrais (Premio Álvaro Cunqueiro ou Certame Camiño de Santiago). 
A literatura dramática de compromiso social e político, imperante no franquismo e a transición, deixa paso, a partir de 1980 a novas e máis variadas tendencias. O teatro crítico tende a abandonar o político para centrarse no social, frecuentemente con doses de humor.

Tamén o culturalismo entra na literatura dramática: o teatro culturalista reflexiona sobre si mesmo e sobre as relacións entre arte e vida. Caso da obra de Miguel Anxo Fernán-Vello, Manuel Guede, Alberto Avendaño, Luísa Villalta, Henrique Rabunhal ou Lino Braxe.

Así mesmo cómpre subliñar a implicación das institucións públicas (Xunta, deputación, concellos...) ou privadas (Caixas de Aforro) na contratación duns grupos que tenderán a (semi)profesionalizarse.

No ano 1984 fúndase o Centro Dramático Galego, dependente da Consellería de Cultura e que disporá de medios, nunca coñecidos ata entón, para as súas montaxes.

A diversidade de temas e tratamentos increméntase dende os noventa a hoxe, ao tempo que a comedia, xeralmente crítica e satírica, gaña terreo.

Consolídanse grupos (Ollomoltranvía, Sarabela, Atlántico, Chévere...) e autores (Cándido Pazó, Raúl Dans, Miguel Anxo Murado, Roberto Salgueiro...), formúlanse proxectos alternativos (sala Nasa de Santiago), os encontros de “titiriteiros” de Redondela e Lalín amosan a calidade das compañías de teatro de monicreques (Kukas, Viravolta...) e animación na rúa... e, aínda así, a loita para competir cos medios de masas ou o menor interese editorial (¿menor rendibilidade?) por publicar teatro, ségueno situando nunha segunda liña de coñecemento e difusión en relación coa poesía ou a prosa.


